
APPENDIX 1: A SUMMARY OF BASIC BIBLE DOCTRINESPRIVATE 

APPENDIX 1: AMASHIWI MU BWIPI AYA MASAMBILISHO YATUNTULU AYA MULI BAIBELE
1. GOD

1. LESA
1.1 Kuli umuntu umutuntulu uwitwa Lesa

1.2 uyo uwakwata icifulo icashininkishiwa mu Mulu

1.3 uwakwata ukubako mu mubili utuntulu, icine cine,

1.4 untu ifwe twakwatako icipasho Cakwe.

1.5 BaMalaika e nkombe Shakwe

1.6 abo abashingacita ulubembu,

1.7 abaakwatako umusango wa mubili wakwa Lesa.

1.8 Kuli umusango umo fye uwa kubako uwasambilishiwa muli Baibele - ukubako mu musango wa mubili. Lesa na BaMalaika baikala mu musango wa mubili.

1.9 Isubilo lya Bwina Kristu lili lya kupeelwa umusango wa mubili wakwa Lesa mu musango wa mubili pa kubwela kwakwa Kristu.

2. THE SPIRIT OF GOD

2. UMUPASHI WAKWA LESA
2.1 Umupashi wakwa Lesa usontelela ku maka, umupu na mano Yakwe,

2.2 ukupitila muli wene emo Wene aboombela ifintu fyonse

2.3 kabili emo abeelako konse konse.

2.4 Umupashi wa Mushilo usonta ku maka aya ayaboomfiwa ku kuboomba ukufikilisha kwa fintu. 

2.5 Pa nshita ishalekanalekana ku kale, abantu baalekwata ifya bupe fyacisungusho ifya Mupashi.

2.6 Ifi nomba fyalifumishiwapo,

2.7 amaka yakwa Lesa nomba yalesokololwa kuli ifwe ukupitila mu cebo Cakwe. 

2.8 Umupashi wa Mushilo taupatikisha abantu ukuba aba bumupashi ukupusana no kufwaya kwabo abene.

2.9 Baibele aapuutilwemo ku Mupashi wakwa Lesa mu kupwililika.

2.10 Baibele e maka yesu yeka mu kwampana kweesu na Lesa.

3. THE PROMISES OF GOD

3. IFILAYO FYAKWA LESA
3.1 Imbila nsuma yaabililwe mu musango wa filayo ifyacitilwe kuli bawishi ba bwina Yuda.

3.2 Ulubuto lwa mwanakashi mu Ukutendeka 3:15 lusonta kuli Kristu na balungami, abo abali kabili abaali 'abacenwa' pa nshita inono ku lubembu, ulubuto lwa nsoka. 

3.3 Mu kufikilisha kwa filayo fyakwa Lesa, icalo ca mushili tacakoonaulwe nakalya. 

3.4 Ulubuto lwakwa Abrahamu na Dabidi lwali ni Kristu;

3.5 ifwe kuti twaba muli Kristu pa kutetekela no lubatisho,

3.6 pakuti ifilayo ifi fyakwata ukwampana na batetekela ba cine.

4. GOD AND DEATH

4. LESA NE MFWA

4.1 Ku cifyalilwa umuntu wa kufwa, uwanaka ku lubembu, kabili

4.2 uwatiipwa nge cafuma mu lubembu lwakwa Adamu.

4.3 Kristu alikwete umusango uyu uwa cifyalilwa ca buntunse.

4.4 Umweo usonta kuli 'ifwe', umubili wesu, ukutontonkanya nangu umuntu.

4.5 Umupashi usonta ku maka yesu ya mweo/umupu ne mibeele yesu.

4.6 Umuntu tekuti abeko ngo mupashi ukwabula umubili.

4.7 Imfwa ili musango wa kukaanaishiba.

4.8 Pa kubwela kwakwa Kristu kukaba ukubuuka kwa mubili ukufuma ku bafwa ukwa balya fye abo abaishiba Imbila nsuma ya cine.

4.9 Ukwishiba no kwiluka kwa cebo cakwa Lesa e fikaba ishintililo lya bupingulo.

4.10 Ukupeela ukwapwililika ukwa kukaanafwa kukacitika pa cipuna ca bupingulo. 

4.11 Ukukandwa kwa babifi abali abakumako kukaba ni mfwa ya pee. 4.12 'Ku mbo' kusontelela ku nshiishi.

4.13 'Gehenna' yali ni ncende kunse ya Yerusalemu uko ifisooso ne ntalamisoka fyaleocewa.

5. THE KINGDOM OF GOD

5. UBUFUMU BWAKWA LESA
5.1 Abantu bwakwa Israele baali e Bufumu bwakwa Lesa ku kale.

5.2 Ubu nomba bwalipwa, lelo bukapampamikwa libili pa kubwela kwakwa Kristu, 

5.3 mu musango wa Bufumu bwe sonde lyonse pa calo, ukuteekwa na Kristu pa lubali lwakwa Lesa.

5.4 Imyaka ya ntanshi 1000 (nangu 'millennium') iya Bufumu ubu ikamona abatetekela ba cine aba nkulo shonse ukuteeka abantu fye abakufwa abo abakaba aba mweo pa kubwela kwakwa Kristu.

5.5 Eico Ubufumu nomba tabulapampamikwa mu kuteeka.

5.6 Ifwe tupusushiwa ku cikuuku ukupitila mu citetekelo cesu, ukucila ku milimo yesu.

6. GOD AND EVIL

6. LESA NO BUBI

6.1 'Kasebanya' nge shiwi cipilibula 'kashinina wa bufi' nangu 'uwa lwambo'.

6.2 'Satana' nge shiwi cipilibula 'umulwani',

6.3 kabili kuti casonta ku bantu abasuma na babi pamo.

6.4 Mu cipasho, kasebanya na satana kuti fyasonta ku lubembu no mubili wa munofu.

6.5 Insoka mu Edeni yali ni nama icine cine;

6.6 icalembwa ca mu Ukutendeka palwa kulengwa no kuwa kwa muntu cili no kwilukwa mu cituntulu ukucila mu musango wa cishibilo.

6.7 'Ifiwa' nge mipashi ya lubembu, imipashi ya bafwa nangu amaka ya lubembu tafyabako.

6.8 Kristu 'ukufumya ifiwa' kuti cailukwa nge ciputulwa ca nsoselo intu mu kuboomba ilepilibula ukuti wene aaposeshe amalwele.

6.9 Lusifa tasonta kuli Malaika uwaponene.

6.10 Lesa e wa maka yonse; Wene taayakana amaka Yakwe ne cibumbwa conse ica lubembu ico icitaalika ku nshila Shakwe.

6.11 Ifyakwesha mu mweo uyu ifya watetekela mu kupelekesha fifuma kuli Lesa ukucila ukuba mu fifuma ku 'kushama' nangu ku cibumbwa ca lubembu icitwa kasebanya.  

7. JESUS CHRIST

7. YESU KRISTU

7.1 'Lesa patatu' ngefyo cailukwa mu bwina Kristu lili lisambilisho ilyo ilishisambilishiwa muli Baibele.

7.2 Kristu aafyelwe kuli nacisungu Maria

7.3 uyo uwali mwanakashi fye uwa musango wa mubili wa buntunse uwa cifyalilwa.

7.4 Yesu aalikwete umusango wa mubili wa buntunse uwa cifyalilwa,

7.5 lelo aakwete imibeele iyabula ulubembu, iyapwililila,

7.6 nangu Lesa taapatikishe Yesu ukukaana ukucita ulubembu; Yesu aafwile nge cakupeela pa lubembu icapwililila mu kufwaya kwakwe umwine.

7.7 Yesu aabushiwe ukufuma ku bafwa panuma ya mfwa yakwe pa capindama.

7.8 Yesu taaliko mu butuntulu intanshi ya kufyalwa kwakwe;

7.9 nangu wene aali mu mano/kupekanya kwakwa Lesa ukufuma ku kutendeka.

7.10 Yesu aafwile nge lambo pa membu shesu

7.11 mu kunoonka ipusukilo pali ifwe na pali wene umwine.

7.12 Yesu aafwile ngo mwiminishi wesu,

7.13 te wakupyanishapo ngafintu catetekelwa mu bwingi bwa bena Kristu.

7.14 Amafunde yakwa Mose yaapwile pa mfwa yakwa Kristu,

7.15 eico ifwe tatulingile ukusunga yene nomba, ukulundapo ne Sabata. 

8. BAPTISM

8. ULUBATISHO
8.1 Ukwabula ulubatisho, tekuti kube isubilo lye pusukilo;

8.2 icitetekelo no lubatisho fisuminisha ifwe ukwaakana ifilayo fyakwa Abrahamu, 

8.3 kabili cili ni pa kwelela kwa membu shesu.

8.4 Ulubatisho luli lwa kwibisha mu menshi ukwapwililika

8.5 ukwa muntu umukalamba uyo uwaishiba Imbila nsuma.

8.6 Balya abo abaibishiwa ukwabula ukwishiba ukwapwililika ukwa Mbila nsuma ya cine bafwile ukubatishiwa libili, bwino bwino.

8.7 Ukwiluka Imbila nsuma ya cine e kulefwaikwa pa lubatisho ukuba ulwa mpomfu.

9. LIFE IN CHRIST

9. UMWEO MULI KRISTU 

9.1 Panuma ya lubatisho, uwatetekela afwile ukucita amaka ayalinga ukuba uwapaatuka ukufuma ku nshila she sonde ili ilya lubembu,

9.2 no kukusha imibeele iyapala Kristu.

9.3 Ukuibiika mu ncito na mu maliila ifyo ifitungulula ifwe ku kutoba amafunde yakwa Lesa, pamo nga ukuboomfya amaka no kunwa sana ubwalwa, fili ifishalingana no mweo wa cine uwa Bwina Kristu.

9.4 Abatetekela ababatishiwa balikwata umulimo wa kukumana no kuba ne senge na umo na umbi, lyonse na konse uko ukwingaba icingacitika mu buntunse.

9.5 Abatetekela ababatishiwa balingile ilingi ukumokaula umukate no kunwa umwangashi mu kwibukisha ilambo lyakwa Kristu.

9.6 Ipepo no kubelenga Baibele ilingi fili icafwaikwa pa batetekela ababatishiwa.

9.7 Uwatetekela uwabatishiwa akwata fye isenge na balya abo abaikata isambilisho lya cine na mu cituntulu besha ukuboomba kwaliko.

9.8 Eico balya abo abaleka ukutetekela nangu ukuboomba kwa Cine baleka ukuba ne senge no mubili wa batetekela aba cine.

Mona: Icalembwa icituntulu ica 'Amashiwi palwa Citetekelo cimo' ('Statement of the one Faith') ico icileboomfiwa ukucila pa myaka 100 cilesangwa ukufuma kuli ba

kasabankanya be buuku ili. 

APPENDIX 2: OUR ATTITUDE TO LEARNING BIBLE TRUTHPRIVATE 

APPENDIX 2: IMIBEELE YESU KU KUSAMBILILA ICINE CA MULI BAIBELE
Cene cili fye icingacitika ukusambilila amasambilisho yatuntulu yonse aya muli Baibele lelo kabili ukuba uwakufilwa ukwishiba icine ca mbila ya yako. Icishinka ici kuti caba cabulanda sana kuli balya abo ababoomfya ibuuku nge li pa kusambilisha bambi abo panuma bamoneka ukufilwa ukwikata ifipoope ifisambilishiwamo.

Kwali ukwasuka ukwa mpomfu nganshi ku kubila kwa Mbila nsuma mu myaka ya mwanda wantanshi. Abantu ''baasekelele ne nsansa'' Imbila nsuma eico kabili balibatishiwe (Imilimo 2:41). Ukwabula ukwasuka kwa ku mutima ukwa mbila - ''icitetekelo ica kutemwa'', ngafintu Robert Roberts ilingi alondolola cene - tamuli cintu mu lubatisho. Balya abo abapokelela lwene pamulandu fye wa kupatikisha ukufuma ku benamwabo nangu abafyashi babo tekuti bekalilile mu nshila. Pa kumona ukuti ifwe tusansamukila mu kuleeta abantu kwi pusukilo ukucila mu mpendwa ya mbatisho, cene cili icalinga ukusenda inshita mu kubila kweesu kwa Mbila nsuma pa kushininkisha ukuti abasambi besu baisa ku lubatisho ne mibeele iyalungama.

Balya pa Berea ''baapokelele icebo na mano yonse ayakuiteyanya, kabili baalefwailisha mu Malembo cila bushiku'' pa kushininkisha fintu Paulo aalebila (Imilimo 17:11). Ibuuku ili - nangu fye ifyalembwa fyonse fya bantunse - lili kwesha fye ukulanga bwino bwino ukusambilisha kwa Baibele. Pakuti kube ukwasuka kwa cine ku Mbila nsuma, kufwile kube amano ayasakamana ku Cebo, ukufwaya mu cine ukufwailisha mu Malembo pa cipimo ca muntu umwine. Ici cili cintu cimo ico kabila wa Mbila nsuma tekuti acite mu kuitemenwa; ifwe kuti twacebusha fye amano ukusonta ku mashiwi ayalinga ayali muli Baibele. Abatetekela pa Roma ''baanakiile ukufuma ku mutima umusango ulya uwe sambilisho ilyo ilyapeelwe'' kuli bene, intanshi bene tabalabatishiwa (Abena Roma 6:17).

Balya abo muli bunkosa-mitima batwalilila mu nshila sha mubili wa munofu tabakakwate amaka nakalya ayakwikata bwino bwino  imbila ya cine iya Mbila nsuma; bene bakafika fye pa kukwata ''umusango wa bulesa, lelo ukukaana amaka ya buko...ukusambilila lyonse, kabili ukufilwa ukuba na maka ya kwisa ku kwishiba kwa cine'' (2 Timote 3:1-7). Ifwe tatwakeeluke nakalya fintu ifwe tatufwaya ukwiluka. Ifwe nga tatukwete ukutemwa kwine kwine ukwa bulungami, no kutemwa kwa cine ukwa kuleta imyeo yesu pesamba lya kutungulula kwakwa Lesa, ifwe tatwakakwate amaka ya ''kwisa ku kwishiba kwa cine'', nangu ifwe tubelenga lyonse Baibele; ukusambilila kweesu kukaba fye mulimo wa kusambilila.

Kuli ifilangililo ifingi palwa bantu ukubelenga Amalembo, lelo mu nshila imo te kubelenga yene. Ubu e bulwele ubo ifwe bonse tuliko abanaka. AbaYuda pa nshita yakwa Kristu baamoneke ukukwata ukupimpa pa cebo cakwa Lesa; bene baatetekele mu fyalembwa fya Cipingo ca Kale nge fyaputwamo (Yohane 5:45; Imilimo 6:11); bene baaishibe ukuti ukupitila mu kusambilila Amalembo aya bene kuti bakwata isubilo lya mweo wa pee (Yohane 5:39), kabili cila mulungu bene baalebelenga yene pa cintubwingi (Imilimo 15:21). Mu kulundapo, bamo muli bene baalesambilila nganshi amashiwi aya mu mulungu. Lelo, bene baafililwe umupwilapo ukwikata icishinka cituntulu ica Malembo aya, icakuti yene yaasontele kuntanshi kuli Kristu. Yesu aebele bene pa mbilibili: ''Fwailisheni mu Malembo...pantu imwe nga mwatetekela Mose, imwe kuti mwatetekela ine: pantu wene aalembele palwa ine. Lelo imwe nga tamutetekela ifyalembwa fyakwe, bushe imwe kuti mwatetekela shani ifyebo fandi? (Imwe) tamuumfwa Mose na bakasesema'' (Yohane 5:39,46,47; Luka 16:29-31).

Ifwe kuti twaelenganya ukufulwa kwa baYuda: 'Lelo ifwe tulabelenga Baibele! Ifwe twalitetekela wene!' Lelo, pamulandu wa mibeele yabo iya kwisalila amano, bene mu cishinka tabaacitile - baalebelenga, lelo bene tabaaleiluka; bene baalelolesha, lelo bene tabaalemona. Icine cine takuli abapofula nganshi ukulingana na balya abo abashifwaya ukumona. Pa nshita shonse mu kukula kweesu kwa bumupashi ifwe tufwile ukuba abaicingilila ukufuma kuli ici.   

APPENDIX 3: THE NEARNESS OF CHRIST'S RETURNPRIVATE 

APPENDIX 3: UKUPALAMA KWA KUBWELA KWAKWA KRISTU
Amashiwi yakwa Kristu muli Mateo 24:36 yabiika cene pa mbilibili ukuti ifwe tatwakeshibe nakalya inshita bwino bwino iya kubwela kwakwe kwa cibili: ''Palwa bushiku bulya na ora ulya takuli umuntu uwaishiba, iyoo, nangu ni bamalaika ba mu mulu, lelo Tata eka'' (pashanya Imilimo 1:7). Lelo, lintu abasambi baipwishe Yesu, ''Bushe cinshi cikaba icishibilo ca kwisa kwenu?'' (Mateo 24:3), wene taebele bene ukuti ilipusho lyabo talyali ilishingaasukwa. Wene icine cine aapeele bene ifishibilo ifyali no kumoneka mwi sonde ukutangilila fye  ukubwela kwakwe. Yesu tekuti apeele ifi kano wene nga aafwaile inkulo intu ileikala intanshi fye ya kwisa kwakwe ukuba na maka ya kwishiba bwino ukuti bene icine cine baleikala mu ''nshiku sha kupelekesha''. Kuli umulandu wa kusubila no kutetekela ukuti ifwe tuli muli shilya fye inshiku sha kupelekesha. 

THE SIGNS OF CHRIST'S COMING

IFISHIBILO FYA KWISA  KWAKWA KRISTU

Muli Mateo 24 na Luka 21, Yesu aasosele palwa nshita lintu

1) Kukaba bakasesema ba bufi ukuitunga ukuba Kristu

2) Ubulwi ne misoka fikeesula mwi sonde

3) ''Kabili kukaba ifipoowe, ne fikuko, ne finkukuma''

4) Kukaba ukuluba ukufuma ku cine

5) Imitima ya bantu ikapomponteka muli bene ku mwenso pamulandu wa musango wa fintu ukutiinya pa calo ca mushili; ''ukusakamikwa palwa ifyo ifileisa mwi sonde'' (Luka 21:26 N.I.V.).

Cene cili ca cine ukuti isonde inshiku shonse lili llyashingulukwa ne cipimo icilekula lyonse ica mafya ya musango uyu. Yesu icine cine aali uwaibukila palwa ici; eico cene cili icalinga ukwelenganya ukuti wene aalesosa palwa nshita lintu amafya aya yakaba ayakalamba icakuti yene yakatiinya icalo ca mushili ukonaika. Tekuti kube ukutwishika, kuli kamona we sonde onse uutontonkanya, ukuti ifi icine cine efili umusango ulipo. Ukwenekela kwa cipeshamano ukwa musango wa buntunse uwa cifyalilwa no kukaana kwauko ukusuminisha inshita yesu, kwalenga cene ukukosa pali ifwe ukwishiba icituntulu ca ici.

Icalakonkapo cili ciputulwa fye ca cishininkisho icilipo ico icalangilila ifyo amashiwi yakwa Yesu yalepokelela ukufikilishiwa nomba: 

1) Mupepi fye mu calo conse icikalamba muli ibumba ilyakosa ilya babufi na bafisungusho abo abatungulula abantu panuma yabo.

2) Ifishinka ifyalakonkapo fyalangilila ifyo ubwafya bwa bulwi mu kupeshamano bulekula - nangu fye ukuboombela pamo kwa bantunse ukucila ku kale kulecincintila bwene:

Imyaka ya mwanda   Abafwa mu bulwi   Impendwa ya mbuli shikalamba
                                        (Imintapendwa)
   17                                         3.3                                             ?

   18                                         5.0                                             ?

   19                                         5.5                                             ?

   1900-1945                          40.5                                         19 

   1945-1975                          50.7                                        119

(Intulo: Isukulu lya Masambililo Palwa Fikansa, ilya pe Sukulu likalamba lya Landani [Institute Of Conflict Studies, University Of London])
3) Amafya ayakalamba palwa cipoowe ne cikuko yalishibikwa bwino bwino kuli ifwe bonse. Ubulwele bwa A.I.D.S. buli nomba e cikuko icakulisha mwi sonde lyonse ico icaishibikwa. Cene ciletiinya ukuceefya nganshi ubwingi bwa bantu mwi sonde mu nshita iitali. Ukufumyako amashiwi yakwa Yesu muli Mateo 24 na Luka 21, kuli amashiwi yambi ayengi ayo ayakuminisha ifinkukuma ku kubwela kwakwa Kristu: Esaya 2:19-22; Esekiele 38:20; Yoele 3:16; Hagai 2:7; Sekaria 14:3,4. Umusango wa finkukuma uwapalanako mu nshiku ishi ifilecitika mu fifulo ifyabula ukwenekelwa pamo no kulufya kwa mweo ukushabala akubako uko ukulefumamo, kuti walanga ukuti ifwe twatendeka ukumona ukufikilishiwa kwa cishibilo ca finkukuma pamo. 

Ifishinka ukukuma ku finkukuma, ifyacitwa ne Ciputulwa ca Mukati ica Buteeko bwa Amerika (U.S. Government Department of the Interior), fileshininkisha pamo:

Umwaka          Impendwa Ya Finkukuma Ifyalembwa    

 1948                         620

 1949                        1152

 1950                        2023

 1964                        5154

 1965                        6686

 1976                        7180

4) Ukuceefyako kwa kukonkomesha pa kucindama kwa kukonka Baibele bwino bwino pa kupokelela isambilisho lya cine kwaleta ukuluba ukufuma ku cine ca Baibele. Isambilisho palwa kwikatana kwa buntunse mu nshila shonse ilyo nomba ilileingila mu bantu lyalenga umusango uyu ukwendesha.

5) Ukufula kwa kufulumuka ukulemonwa monse mu bantu ba nomba e cishininkisho icakumanina palwa mwenso wa bantu pa fyakuntanshi. Abafyakusangasanga, abafyabunonshi na bafyampanga bonse basumina ukuti isonde tekuti litwalilile ngafintu lyene lili nomba. Ukupwa no kukowela kwa fyapacalo, ukukowesha umwela, bemba no mwapela umwela pamulu wa calo, ukubikapo no kutiinya kwa fikuko no bonaushi bwa fyanso ifikali fyonse fisonta ku bonaushi ubuleisa ubwe sonde ililipo. Lelo, Lesa alilaya ukuti ici tacakacitike nakalya (mona Cakulundapo 9). Pa kusunga icilayo cilya, Lesa afwile bwangu bwangu ukutuma Yesu ukucinja nganshi icalo ca mushili ici ukupitila mu kupampamika Ubufumu bwakwa Lesa pali cene. 

THE REVIVAL OF ISRAEL

UKUBAPO LIBILI KWAKWA ISRAELE

Yesu aapwishishishe ukutantika kwakwe ukwa fishibilo na mashiwi ayashipa: ''Elyo imwe mukamona Umwana wa muntu aleisa mwi kumbi na maka no bukata ubukalamba'' (Luka 21:27). Ivesi ilyakonkapo lilepeela fye ukukoselesha kuli balya abo ababatishiwa kabili abaleikala muli kampingu musuma kuntanshi yakwa Lesa: ''Lintu ifintu ifi fyatendeka ukwisa mu kupita (ekutiila nomba!), elyo lolesheni pamulu, no kwimya pamulu imitwe yenu; pantu ukulubuka kwenu kwapalama'' (Luka 21:28).  

Elyo Yesu aabikilepo icakulunda pa masesemo aya palwa kwisa kwakwe kwa cibili, mu musango wa mulumbe pamulandu wa cimuti ca mukunyu: ''Moneni icimuti ca mukunyu, ne fimuti fyonse; lintu nomba fyene fyalemba, imwe mwamona no kwishiba pa lwenu mwebene ukuti amainsa nomba yali mupepi. Ifyo fine imwe, lintu imwe mwamona ifintu ifi fyaisa mu kupita, imwe mwishibe  ukuti Ubufumu bwakwa Lesa (eico kabili ukwisa kwakwa Kristu ukwa cibili) buli mupepi. Icine cine ine nalanda kuli imwe, inkulo iyi tayakapite fisuke fyonse fifikilishiwe'' (Luka 21:29-32). Ukupitila mu kumona kweesu kwa kubalula kwa fimena, ifwe twakwata amano ya kwishiba mu lusuba ukuti amainsa nangu ukucinja kwa nshita kuleisa; kabili eico lintu ''icimuti ca mukunyu'' catendeka ukubalula, ifwe tulingile ukukwata ukwibukila kumo kwine ukwakuti inkulo yesu ikamona ukwisa kwa cibili. Icimuti ca mukunyu e cishibilo muli Baibele pa luko lwakwa Israele (Yoele 1:7; Hosea 9:10; Yeremia 24:2 pashanya Esekiele 36:8). Eico icishibilo ici icaibeela palwa kubwela kwakwa Kristu cisontelela ku kubapo libili ('ukubalula') kwakwa Israele mu nshila imo. Ifilecitika ifyacipeshamano ifikumine ku kukula kwakwa Israele ukufuma pa nshita ya kupampamikwa kwakwe ngo luko mu 1948 icine cine fifwile ukuba fyakushininkisha mu mashiwi aya.

A FUTURE INVASION OF ISRAEL

UKUCANDILILWA KWAKWA ISRAELE UKWA KUNTANSHI

Amasesemo ya muli Baibele ayengi yalondolola ukucandililwa ukukalanba ukwakwa Israele uko ukukacitika ukushinguluka inshita ya kubwela kwakwa Kristu. Amalumbo 83 yalondolola inko ishashinguluka Israele ukusanguka abaikatana pamo pa kulwa na wene, ukulanda ukuti ''Iseni, kabili lekeni ifwe tuputule bene ukufuma mukuba uluko, ukuti ishina lyakwa Israele lingaba ilishili lyakwibukishiwa libili nakalya...Lekeni ifwe tuipeele fwebene amayanda yakwa Lesa nge fikwatwa'' (Amalumbo 83:4,5,12). Mona ukuti ukucandililwa uku ukwakwa Israele ku nshiku sha kuntanshi kuli no kwisa lintu Abena Israele bali uluko. Eico ukubapo kwabo libili ngo luko ukulipo kuli cakubangilila icifwaikwa ica kucandililwa uku ukukalamba ukwa luko ukwa kupelekesha. Abasambi ba Baibele baaletunganya ukubapo libili kwakwa Israele ngo luko imyaka iingi intanshi kwene takulacitika  (mona, pamo nga, ibuuku lyakwa John Thomas, 'Elpis Israel' ['Isubilo lyakwa Israele'], ilyalembelwe intanshi mu 1848. Ukulembwa libili kwa mulimo uyu kulesangwa ukufuma kuli bakasabankanya be buuku ili). Imibeele ya bakacandilila Israele intu yalondololwa mu Amalumbo 83 ili iyalingana bwino bwino ne mibeele ya benamupalamano bakwa Israele Abalungwana ba lelo. Bene batwalilila ukulanga ulupato lwabo ulushipwa pali Israele, ukufwaya Yerusalemu ukuba kuli bene abene ngo musumba wa Islamu, uwa mushilo. Amalumbo yatwalilila ukulondolola ifyo ulupato lwabo lukaputulwa pa kucilinganya kwakwa Lesa ukwa cipeshamano, ne cikafumamo cakuti Ubufumu Bwakwe bukapampamikwa isonde lyonse (Amalumbo 83:13-18).

Amasesemo yambi ayengi yalondolola ukukonkana uku kumo kwine ukwa fikacitika: Ukucandililwa kwakwa Israele ku balwani bakwe Abalungwana, inko sha ku kapinda ka Kuso na bambi, ukukaleta ukucilinganya kwakwa Lesa ukupitila mu kubwela kwakwa Kristu ku kupampamika Ubufumu (pamo nga Esekiele amachapta 38-40; Daniele 11:40-45). Ukusambilila ukwashika palwa masesemo nga aya kwacita iciputulwa icacindama ica kukula kweesu kwa bumupashi bwangu fye panuma ya lubatisho. Sekaria 14:2-4 lili pakati ka ayo ayamwenekesha: ''Ine nkakolonganya inko shonse ku kulwa na Yerusalemu mu bulwi; no musumba ukapokwa (pashanya Luka 21:24), na mayanda yakonaulwa, na banakashi bakaceendwa...elyo Yehoba akaya kuntanshi, no kulwa ne nko shilya, ngafintu wene aalwile mu bushiku bwa bulwi (ekutiila Wene mu cisungusho akacilinganya imicitile ye sonde ngafintu Wene acita kunuma). Kabili amakasa yakwe yakeminina mu bushiku bulya pa lupili lwa Miolifi, ulo ululi kuntanshi ya Yerusalemu ku kabanga''.

Ukucandililwa kwakwa Israele uku ukukalamba kuti kwacitika pa nshita yonse nomba, pa kumona ulubilo lwa kufula kwa micitile ya bulwi ne milimo ya kuteeka. Cene te cisuma ukutontonkanya ukuti ifwe tukalolela ukufika ku kucandilila pa kwasuka ku Mbila nsuma, ukusenda mu mano amashiwi yakwa Paulo: ''lintu bene bakalanda, Umutende no kwikala bwino; elyo ubonaushi bwa kupumikisha bwaisa pali bene...'' (1 Abena Tesalonika 5:1-3). Ifwe tatwakakwate amaka ya kushininkisha bwino bwino ilyo Kristu akabwela; ifwe twaishiba fye ukuti kwene kuli ukwakuminishiwa no kucandililwa kwakwa Israele ukufuma ku kapinda ka kuso, no kucandilila uku kwamoneka ukwapala ukucitika bwangu. Cene kuti caba cakuti kukaba ukucandililwa kwakwa Israele kumbi intanshi ya kulya ukwasoswa mu masesemo ayo ifwe twalandapo; lelo abasambi ba Baibele bali no kutwalilila ukulolekesha bwino bwino pa cifulo cakwa Israele. Ifwe twaishiba ukuti mu kupelekesha Lesa akacilinganya ukupitila mu makasa yakwa Kristu ukwiminina pa lupili lwa Miolifi. Cene cali ni pa lupili ulu fye epo Kristu aafumine pa kunina ukuya ku Mulu, kabili pali lwene epo wene akabwelela. ''Uyu Yesu umo wine, untu asendwa pa mulu ukufuma kuli imwe ukuya mu Mulu, ifyo fine akeesa mu musango uwapalana ngafintu imwe mwamona wene ukuya mu Mulu'', baMalaika baebele abasambi lintu bene baiminine pa lupili lulya, ukulolesha mu mulu pa kunina kwakwa Shikulu wabo ukuya mu mulu (Imilimo 1:9-12).

Ifwe tufwile ukuba abalinganya mu kwishiba kweesu palwa kupalama kwa kubwela kwakwa Kristu. Amasesemo ukukuma ku fyakucitika mwi sonde ukushinguluka ukubwela kwakwe fyapeelwa ukucila pa kupampamika icitetekelo ca balya abo abaipeela kale abene kuli Kristu ukupitila mu lubatisho. Lelo, ukupalana ukwashininkishiwa pakati kafiko no musango we sonde ililipo icine cine kufwile ukuba icacilapo ku kwita balya abo abacili tabalasenda ulutampulo lulya, no kutuninkisha icitetekelo cesu pamo mu cishinka ca cebo cakwa Lesa icaputwamo. Ifwe tatufwile ukukoseleshiwa mu kunakila kuli Lesa ku mano ya mwenso wa kupalama kwa kwisa kwa cibili. Balya fye abo mu cishinka ''abatemwa ukumoneka kwakwe'' (2 Timote 4:8) e bakapokelela icilambu. Lelo ubwafya bwa cifulo cesu, ukwikala pa milomo fye ya nshita no buyo bwa bantunse ngafintu ifwe twaishiba bwene, tabulingile ukuleka ukupatikisha pali ifwe cila bushiku buntu ifwe twaikala.

APPENDIX 4: UBUPINGUSHI BWAKWA LESA
Ukusambilisha abasambi ba Baibele kwasokolola ukuti impendwa ya mepusho ayapalana ilingi yalacitika apo isambililo talilati lipwililike. Aya yonse yalolesha ukushinguluka pa bupingushi bwakwa Lesa. Ifilangililo fyalundapo ifi:

'Cene tacili icalungama icakuti te muntu onse uwaitwa na Lesa ku kwishiba Imbila nsuma'.

'Bushe mulandu nshi Lesa aasuminishe Adamu na Efa ukucita ulubembu, na mu kucita ici ukuleta ukucula no bwafya mu myeo ya mintapendwa amakana aya bufyashi bwabo?'

'Bushe mulandu nshi Lesa aasalile fye Israele nga abantu Bakwe mu Cipingo ca Kale, ukucila ukupeela umuntu onse ishuko?'
Amafya ya musango uyu yali no kucitika kuli ifwe bonse, mu nshita fye yonse iya kwampana na Lesa intu ifwe tulimo. Ukusanga ifintu ifi ukukosa ukusuminisha tacili icine ceka e mulandu wa kukokosha ukwasuka kweesu ku bwite bwakwa Lesa. Ulubali luno ulwa kubwela kwakwa Kristu, ifwe tatwakafike nakalya ku cifulo ca kwishiba ukwapwililika ukukumine fyene. Imyaka amakana yabili kunuma, umuntu umo ''aalilile, no kalanda ne filamba, Shikulu, ine natetekela; imwe afweni ukushitetekela kwandi'' (Marko 9:24). Ifwe bonse twalikwata umusango uyu uwalekana; iciputulwa cesu cimo ukutetekela, lelo iciputulwa cimbi icalembwapo 'ukushitetekela' cilekabila sana ubwafwilisho bwakwa Shikulu ku kucitalalika. Mu nshiku nangu imilungu intanshi ya lubatisho, ici ciba e nkuntu-mutima iyaishibikwa nganshi iyumfwika, kabili pa cipimo cimo cene cili no kutwalilila inshiku shesu shonse. 

'Ukushitetekela' kweesu ilingi kukasenda umusango wa mepusho kuli Lesa aya musango wa aya ayalembelwe pamulu. Icintu icituntulu ica kwishiba cakuti cene tacili ca kutontonkanyapo ukuti ifwe tulingile ukupeela Lesa umulandu uwa kuba uwa lufyengo nangu uushalungama. Ifwe nga twacita ici, ifwe tulepingula Lesa Wa maka yonse mu musango wa kwishiba kweesu. Ifwe tulelanda ukuti ifwe nga twali Lesa, ifwe kuti twacitila mu nshila iyapusana kuli ifyo Lesa aboomba. Cene cili cimo pa filubo ifyakulisha ifya buntunse  ukufilwa ukwishiba ubukulu bwa lubembu lwa muntu, no kulungama kwakwa Lesa ukwapwililika. Lesa nga tali uwalungama mu kupwililika, ninshi takuli ilibwe lya kushintililapo ilyasanguluka mu kubako konse. Eico tekuti kube amano ya cine palwa kulungama nangu ukuluba. Eico amano yonse palwa mipepele ('ukukaka libili') na Lesa kuti yaba ayabula icintu. Ngafintu abana bengalondolola fye mu kwishiba no kutontonkanya kwabo kutuntulu ukwacimpelesha ukupusana na bakalamba, efyo abana bakwa Lesa bacita na Wishi. Lelo ukucila pali ici; ngafintu imbwa ili ku muntu, efyo umuntu ali kuli Lesa. Yeremia aipwishe inshila shakwa Lesa, lelo ni mu kutulukusha ukwiluka ukwashika ukwacilapo ukwakwa Lesa untu wene aasuminishe ukuba uwalungama uwapwililika: ''Imwe muli balungami, Mwe Yehoba, lintu ine naipusha kuli imwe: lelo lekeni ine nondolole umulandu kuli imwe'' (Yeremia 12:1 A.V. amashiwi ya kulondolola, pashanya Amalumbo 89:19,34,39,52). 

Ukulanda ukuti Lesa kuti aba uwa lufyengo calanga ukuti ifwe twalikwata insambu shimo, shintu mu musango umo Lesa aletoba. Icishinka cakuti Lesa aali e Kalenga wesu kabili ali lyonse e Kapeela wesu capilibula ukuti ifwe tatwakwata insambu nakalya. Ifwe twikala lyonse mu luse Lwakwe, te lintu fye ifwe twacita ulubembu. 'Insambu sha Bantunse' kuli mano ya buntunse, ayapangwa na bantunse ku kuilungamika abene. Ifwe twaishile mwi sonde ili ukwabula icintu, kabili ifwe tukafumamo ukwabula icintu. Fyonse ifyo ifwe tuli kabili ifyo twakwata fili ca bupe icituntulu, icapeelwa pa nshita iipi pa kumona ifyo ifwe tuli no kwasuka kuli cene. Lesa nga aita ifwe ku kwampana na Wene ukwapalamina ukucilapo, ifwe tulingile ukwasuka no buseko. Ukukaana ukucita ici pantu bambi tabaitwa kuli uku, kuli e kucena Lesa mu nshila imo iyabukali iyacilamo pa shingacitwa.  

Ifwe bonse tuli nama mu cifyalilwa (Lukala milandu 3:18-20). Ifwe kuti twalanda, 'Bushe mulandu nshi umuntu aasalilwa ukukwata ukwampana na Lesa, ukucila inama imbi yonse?' Ukulondolola ukwalingana ifwe tekuti tube na maka  ya kwishiba nangu fye ifwe twingeebwa. Icine cimo cine palwa calembwa ca kulenga kwa fintu fyonse mu Ukutendeka. Ukulondolola kwa fyakusangasanga pafyo Lesa aalengele ifintu no kutantika fyene mu cipeshamano ca muyayaya ica kupangwa kweesu ukwa fyonse konse konse kuli ukutali sana ne cingacitwa ku kwishiba kwa buntunse ukwa fyakusangasanga. Eico Lesa alangilila imilimo Yakwe iya kulenga kwa fintu fyonse mu nsoselo intu uwapalana no mwaice fye e wingasuminisha. Icine cimo cine palwa mafya ya mibeele intu ifwe tutantiike pa kutendeka kwa appendix uyu. Ibuuku ili lyalondolola ukusambilisha kwa Baibele ukukumine ku milandu iyi. Amano yesu mu cifyalilwa tayanakila ku cebo cakwa Lesa; ifwe tuli no kucimona icakosa pa kusuminisha fimo pa fintu ifi mu nshila intu Baibele alandilamo fyene. Lelo ifwe tulekabila ukwishiba ukuti ubwafya buli bwesu, te bwakwa Lesa. Ifwe apakalamba twabulwa ukwishiba kwa ifwebene uko ukufwaikwa pa kusuminisha ukuti ukutontonkanya kweesu mu cituntulu kuli kwa kuluba no kulufyanya. Ifwe tufwile ukwisa mu kusuminisha ku cishinka cakuti ifwe tuli abalemana nganshi mu matontonkanyo ukupashanya kuli Lesa. Inshila yesu iya kutontonkanya taili fye lutampulo lumo ukuya panshi ukufuma ku yakwa Lesa; yene mu cituntulu ili musango we tontonkanyo uwapusana ku Wakwe. Pa mulandu uyu ifwe twaipushiwa ukusenda amano yakwa Kristu, ukusambilila ukufuma mu cebo cakwa Lesa pa kwishiba inshila Yakwe iya kutontonkanya, no kwesha ukucita yene e yesu fwebene. 

Ifwe bonse tuli no kusuminisha ukuti kuli ifintu ifingi palwa kulenga kwakwa Lesa ukwa fintu fyonse ifyo ifyamoneka ifisuma sana; mu kushininkisha kuli amano yamo palwa bulungami ubo ububengeshima ukufuma kuli kalenga wesu, kabili bumonekela mu kulenga Kwakwe ukwa fintu fyonse. Ubwafya ni ubu, kuli ifintu fimbi mu kwishiba kweesu kwa buntunse ifyo ifyamoneka ifya bubi kabili ifyapusana. Cene ni ici e cilenga ukufulungana kumo palwa bupingushi bwakwa Lesa. Ica bulanda, panuma abengi baya mu kutwishika ukulungika kwakwa Lesa, no kutwishika fye nga Wene eko ali. Lelo bushe cene tacili icawama sana ukucilapo ukulanda ukuti ifwe twatetekela ukuti Lesa mu cituntulu ali musuma kabili uwalungama, ngafintu Wene aitunga mu cebo Cakwe, lelo ifwe twalikwata ubwafya pa kwiluka icifulo ca bubi mu kulenga Kwakwe kwa fintu fyonse?

''Ifintu ifya nkaama fyakwa Yehoba Lesa wesu: lelo ifintu filya ifyo ifyasokololwa fyesu'' (Amalango 29:29). Imbila nsuma ileitwa ''cilya ico icingeshibikwa palwakwa Lesa'' (Abena Roma 1:19), ukulanga ukuti kuli ifingi fimbi ifyo ifishingeshibikwa pali nomba. Kuli ifipoope fimo ifya cine ifyo ifwe twingamona bwino bwino mu cebo cakwa Lesa; kabili kuli ifiputulwa fimbi ifingi ifya musango wakwa Lesa untu ifi fitungululako. Lelo kuli fimbi ''ifintu ifya nkaama'' ifishingapendwa pa nshila shakwa Lesa, ifyo ifwe tatukwete ukufikako mu mweo uyu. Eco Paulo aalandile ukuti mu mano yamo wene aaishibe Kristu na Lesa, ngefyo ifwe twingacita (2 Timote 1:12; 2 Abena Korinti 5:16; Abena Galatia 4:9; Aba Hebere 10:30; 1 Yohane 2:13), nokucila ukupitila mu kwishiba umwine ukutemwa kwakwa Lesa no kwasuka kuli kwene (1 Yohane 4:7,8); lelo mu mano yambi wene ''aaishibe lubali'' fye (1 Abena Korinti 13:9,12), ukufuluka ukubwela kwakwa Kristu, ''pakuti ine (elyo) ningeshiba wene, na maka ya kubuuka kwakwe ukufuma ku bafwa (Abena Filipi 3:10).

Lintu ifwe mu kukulilako tuleipeela ku bulungami bwakwa Lesa ukupitila mu kusambilila kwa cebo Cakwe, ifwe mu kukulilako twakulafuluka ukwisa kwa Bufumu Bwakwe, ilyo mu kupelekesha imisango Yakwe iya bulungami ikasokololwa bwino bwino, mu nshila iyo abantu Bakwe bonse bakeluka no kutemwa mu buseko. Inshita ilya ikamona ubwasuko bwa kupelekesha palwa filonda ifyo nomba ificusha abana bakwa Lesa - mu matontonkanyo, mu mibeele na mu mubili: ''pantu nomba ifwe tumona ukupula mu cilola, umwafiita; lelo panuma impumi ne mpumi: nomba ifwe twaishiba mu ciputulwa; lelo panuma ifwe tukeshiba, pamo fye ngefyo ifwe twaishibikwa'' (1 Abena Korinti 13:12,13).

